
Borgarráð

       

Skerjafjörður rammaskipulag og deiliskipulag

Óskað var eftir tillögu frá umhverfis- og skipulagssviði og skrifstofu eigna- og 
atvinnuþróunar um hvernig staðið verði að skipulagi og undirbúningi uppbyggingar á 
svæðinu, í samræmi við upprunalegan samning um kaup á landinu. 

Tillaga: Lagt er til að borgarráð samþykki að stofnaður verði starfshópur sem heldur utan 
um verkefnið. Starfshópurinn er þverfaglegur en á ábyrgð borgarstjóra. Fulltrúar eftirtaldra 
sviða og skrifstofa skulu skipa starfshópinn; umhverfis- og skipulagssviðs (USK, formaður) 
skrifstofu eigna og atvinnuþróunar (SEA) íþrótta- og tómstundasviðs (ÍTR) og skóla- og 
frístundasviðs (SFS). Hvert svið getur skipað fleiri en einn fulltrúa.

Starfshópurinn skal ráða sérstakan verkefnisstjóra sem vinnur með hópnum og heldur utanum 
verkefnið í heild sinni.  

Greinargerð:  Með samningi við ríkið og síðan lokun þriðju flugbrautarinnar á 
Reykjavíkurflugvelli hefur Reykjavíkurborg fengið um 17 ha lands til þróunar og 
uppbyggingar í Skerjafirði. Svæðið er í framhaldi af þeirri byggð sem fyrir er. (Sjá 
meðfylgjandi mynd)

Til er ósamþykkt rammaskipulag fyrir svæðið sem er niðurstaða hugmyndasamkeppni um 
framtíðarskipulag Vatnsmýrarinnar, frá árinu 2008, sem borgarráð hefur samþykkt að skuli 
vera viðmið við frekara skipulag Vatnsmýrarsvæðisins. Skipulag Vísindagarða HÍ, 
Hlíðarendi, HR svæðið, Landsspítalasvæðið og önnur jaðarsvæði Vatnsmýrar hafa tekið mið 
af rammaskipulaginu við breytingar á skipulagsáætlunum undanfarin 8 ár. 
Rammaskipulagstillaga Massie byggir á skýrri sýn um þétt borgarumhverfi með inngörðum. 
Gatnakerfið er svokallað grid skipulag, hæðir húsa nokkuð hófsamar og meðalnýting 
tiltölulega lág.

Svæðið sem nú um ræðir er fyrsta svæðið við suðurströndina sem kemur til skipulags og 
uppbyggingar um nokkurt skeið. Svæðið tengist Skerjafirði og Vesturbænum og sjá má fyrir 
sér um 1000 - 1400 íbúðir á komandi árum.

Eins og áður segir í tillögunni er lagt til að stofnaður verði þverfaglegur starfshópur á ábyrgð 
borgarstjóra, sem í náinni samvinnu við umhverfis-og skipulagsráð rýnir Massie skipulagið 
með tilliti til áherslna í gildandi aðalskipulagi og þróun á svæðinu síðustu ár. Í starfshópnum 
verði einnig fulltrúar frá SEA, ÍTR og SFS. Þá skal starfshópurinn leita álits 
fjármálaráðuneytisins í samræmi við ákvæði kaupsamnings ríkis og Reykjavíkurborg um 
landið frá 1. mars 2013. 

Ráðinn verði utanaðkomandi verkefnisstjóri sem vinnur með starfshópnum og skal hann 
jafnframt halda utan um undirbúning að ramma- og deiliskipulagsgerðinni og síðan vinnu við 



deiliskipulagið. Jafnframt vinna að markaðssetningu og sölu lands þegar að því kemur. 

Starfshópurinn skal vinna nánari verklýsingu fyrir verkefnisstjórann.

Eignasjóður greiðir kostnað vegna verkefnisstjóra ásamt kostnaði við rammaskipulag, 
deiliskipulag og markaðssetningar landsins. Kostnaðinn skal færa á biðreikning sem dregst 
síðan frá söluhagnaði vegna sölu landsins.

Drög að tímaáætlun og áfangaskiptingu verkefnisins er meðfylgjandi. Skal starfshópurinn 
endurskoða þessi drög að tímaáætlun ásamt því að vinna kynningaráætlun fyrir ráð, nefndir 
og hagaðila. 

Þá skal starfshópurinn láta vinna fjárhagsáætlun fyrir verkefnið og leggja fyrir borgarráð. 

Til grundvallar skal leggja að haldið verði í það gatnakerfi sem skipulag Massie byggir á og 
að áhersla sé lögð á gönguvænt umhverfi, blöndun byggðar og sjálfbærni í samræmi við 
aðalskipulag Reykjavikur. Horfa skal á strandlengjuna sem almenningsrými og skilgreina sem 
útivistarsvæði og taka mið af því að græn tenging verði frá strandlengjunni inn að 
tjarnarsvæðinu í samræmi við vinningstillögu Norræna hússins og FÍLA um friðlandið í 
Vatnsmýrinni. 

Unnið verði rammaskipulag á grundvelli niðurstöðu starfshópsins, en innan 
rammaskipulagsins verði skilgreindir minni skipulagsreitir sem um haldnar verða um 
hönnunarsamkeppnir til þess að tryggja fjölbreytni í borgarlandslaginu, gæði í byggingarlist 
og opnum rýmum. 

Sjá má fyrir sér að þeim reitum verði úthlutað til uppbyggingaraðila áður en að samkeppni 
einstakra reita kemur og samkeppnirnar þannig samvinnuverkefni Reykjavíkurborgar og 
tilvonandi uppbyggingaraðila eftir því sem við á. Tryggja skal félagslega blöndun sem og 
uppbyggingu nauðsynlegra innviða á svæðinu svo sem grunnskóla og leikskóla.

Við undirbúning og vinnu við rammaskipulag og deiliskipulag skal hafa samráð við hagaðila 
með kynningarfundum og annarri upplýsingagjöf. 

Hrólfur Jónsson Ólöf Örvarsdóttir

     

Hjálagt:
Tímaáætlun
Loftmynd

